
FORU ARAU PROIEKTUA, ARABAKO FORU ALDUNDIAK ETA EUSKAL AUTONOMIA ERKIDEGOKO ADMINISTRAZIO OROKORRAK ARRETA SOZIOSANITARIORAKO SINATUTAKO LANKIDETZA HITZARMENA BERRESTEKOA
ZIOEN AZALPENA
Gizarte Zerbitzuei buruzko abenduaren 5eko 12/2008 Legeak bere 46.1 artikuluan honela definitzen du arreta soziosanitarioa: "Osasun-arazo larriak direla-eta, edo eginkizunen arloko mugak direla-eta, eta/edo gizartetik bazterturik geratzeko arriskua dela-eta, pertsona batzuek behar dituzten zainketek osaturiko multzoa, osasun-arreta eta gizarte-arreta aldi berean biltzen dituena, koordinatua eta egonkorra, arreta jarraituaren printzipioarekin bat datorrena".
Autonomia erkidego osorako erakundeen eta bertako lurralde historikoetako foru erakundeen arteko harremanen azaroaren 25eko 27/1983 Legeak 6. eta 7. artikuluetan xedatutakoarekin bat etorriz, lehenengoei dagokie osasun laguntzarekin zerikusia duten gaien eskumen esklusiboa eta bigarrenei, gizarte laguntzako gaietan autonomia erkidego osorako erakundeek emandako legeria beren lurraldearen barruan betearaztea. 
Euskadiko Antolamendu Sanitarioaren 8/1997 Legean xedatutakoaren arabera, Euskal Administrazio Sanitarioari dagokio osasun publikoaren babes orokorra bermatzea, prebentzio neurrien, osasuna sustatzeko neurrien eta prestazio sanitario indibidualen bidez, bai eta prestazio horiek emateko baliabide dispositibo egokia bermatzea ere. 
Beste alde batetik, Gizarte Zerbitzuei buruzko abenduaren 5eko 12/2008 Legearen arabera (Gizarte Zerbitzuen Euskal Sistemaren Prestazio eta Zerbitzuen Zorroari buruzko urriaren 6ko 185/2015 Dekretuak garatuta), foru aldundiei dagokie bazterketa, mendekotasun edo babesgabetasun egoeretatik eratorritako gizarte premiei erantzuten dieten bigarren mailako arretako gizarte zerbitzuak ematea.
Arreta soziosanitarioari dagokionez, 12/2008 Legearen 56.3 artikuluan ezarrita dago finantza lankidetzako formulen artean, arreta soziosanitarioa batera finantzatu ahal izango dela dagokien administrazio publikoen artean, horretarako adosten dituzten hitzarmenen bitartez. Halaber, 56. artikuluko 5. apartatuan ezartzen da EAEko administrazio publikoek beren artean eta beste erakunde publikoekin izandako lankidetza besteak beste lankidetza hitzarmenen bidez gauzatuko dela. 
Gizarte Zerbitzuei buruzko 12/2008 Legea argitaratzeak eta EAEko Arreta Soziosanitarioaren Gidalerroak (2011) taxutzeko Esparru Dokumentua onartzeak Euskadiko arreta soziosanitariorako jarduera esparrua definitu dute, eta esparru hori harez geroztik garatu da Arreta Soziosanitarioko Euskal Kontseiluak berretsitako dokumentu estrategikoetan: Euskadiko Arreta Soziosanitarioaren Ildo Estrategikoak 2013-2016, Euskadiko Arreta Soziosanitarioaren Lehentasun Estrategikoak 2017-2020 eta, estrategia berriena, Euskadiko Arreta Soziosanitarioko Estrategia 2020-2024.
Gizarte Zerbitzuei buruzko 12/2008 Legearen 46.1 apartatuak hau jasotzen du espresuki: "Osasun-arazo larriak direla-eta, edo eginkizunen arloko mugak direla-eta, eta/edo gizartetik bazterturik geratzeko arriskua dela-eta, pertsona batzuek behar dituzten zainketek osatzen dute arreta soziosanitarioa, osasun-arreta eta gizarte-arreta aldi berean biltzen dituena, koordinatua eta egonkorra, arreta jarraituaren printzipioarekin bat datorrena".
Gizarte Zerbitzuei buruzko 12/2008 Legearen 46.2 apartatuan, arreta soziosanitarioaren esparruan bereziki artatzeko diren kolektiboak sartzen dira eta haien artean hauek daude:
· Mendekotasun egoeran dauden adinekoak eta desgaitasuna duten pertsonak.
· Osasun mentaleko arazoak dituzten pertsonak, bereziki gaixotasun mental larria eta kronifikatua dutenak eta droga mendekotasuneko arazoak dituztenak.
· Gaixotasun somatiko kronikoak edota baliogabetzaileak dituzten pertsonak.
· Ospitalean alta eman arren, oraindik autozainketarako autonomia nahikorik ez duten gaixotasunen bat duten pertsonak eta gaixotasun terminalak dituzten pertsonak.
· Bazterkeria arriskuan dauden beste kolektibo batzuetako pertsonak, bereziki babesgabetasun egoeran edo arriskuan dauden edo portaera arazoak dituzten adingabeak, genero indarkeriaren biktima diren emakumeak edo osasun eta gizarte laguntza behar duten etorkinak. 
Sektore Publikoaren Araubide Juridikoaren urriaren 1eko 40/2015 Legeak administrazio publikoen arteko harremanetan bete behar diren printzipio batzuk ezartzen ditu, 140.1 artikuluaren arabera, "Administrazio harremanak" izenburupean. Zehazki, nabarmentzekoak dira honako printzipio hauek: lankidetzaren printzipioa, hots, xede komunak lortzeko gainerako administrazio publikoekin batera aritu beharra ezartzen duena; baliabide publikoen kudeaketan eraginkortasunez jarduteko printzipioa, baliabide komunen erabilera partekatuz, salbu eta ezinezkoa bada edo hobeto aprobetxatzeko justifikatuta badago; administrazioekiko harremanetan herritar guztiek eskubide berak edukitzea bermatzen duen printzipioa, eta lurraldeen arteko elkartasunaren printzipioa, Konstituzioaren arabera. 
Era berean, lege testu beraren 141. artikuluak, aipatutako administrazio publikoen arteko lankidetzaren beharrari buruz ari dela, ezartzen du betebehar horren funtsezko osagaia dela beste administrazio batzuei laguntza ematea, bakoitzak bere eremuan eta eskatuz gero, haien eskumenak eraginkortasunez bete ditzaten.
Artikulu bakarra.- Berretsi egiten da Arabako Foru Aldundiak eta Euskal Autonomia Erkidegoko Administrazio Orokorrak, Osasun Sailaren bidez, arreta soziosanitariorako sinatutako lankidetza hitzarmena, 2025eko apirilaren 1eko Foru Gobernu Kontseiluak erabakitako baldintzetan.

